
        
            
                
            
        

    
	МОЛЛА БАЯЧУУД ХУДАЛДААЧДЫН ДУНД

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.

	



	

ӨШӨӨ

	 

	Нэг шөнө Моллагийнд хулгайч орж юу байгааг нь хамаад арилжээ. Молла өглөө сэрээд юу ч үгүй ухуулснаа мэдэн, өшөөгөө авна гэж тангараглажээ. 

	Бүрий болохыг хүлээн хүлээсээр шат аван гарч одов. Тэдний зэргэлдээ нэг баян худалдаачин суудаг байв. Молла түүний цонхонд шатаа түшүүлэн тавиад, авирч тасалгаанд оров. Тэгээд гудамжаар явагсдад харагдуулахгүйн тулд шатаа дотогш нь авчээ. Энэ чимээгээр гэрийн эзэн сэрээд, шат мөрлөн тасалгааны дунд яваа Моллаг харжээ. Тэгээд

	Молла чи тэнд юу хийж байна вэ? гэхэд Молла баригдсанаа ойлгосон боловч тэнэг царай гарган:

	— Би шат зарах гэсэн юм гэв. 

	Худалдаачин уурлан:

	— Энд чинь ямар зах юм уу? гэхэд нь

	— Шатыг хаа ч зарж болно. Гол нь сайн худалдан авагч олоход л байгаа юм гэсэн гэнэ. 

	 


ХОРИН ТАВАН МӨНГӨ ЮУ БАЙХ ВЭ?

	 

	Молла залуудаа худалдаачин болох гэж үзжээ. Өөрөөсөө дүү нэг залууг дагуулан, домбо сүү хот оруулж зарахаар худалдаж авчээ. Тэд сүүгээ зарж домбондоо чихэрт шүүс аван тосгондоо аваачиж зарахаар тохирчээ. 

	Тэр ёсоороо ч болгож. Сүү зарсан мөнгөөрөө чихэртэй шүүс авч, домбоо дүүргэвэл хорин таван мөнгө илүү гарчээ. Молла залуугаасаа хоёр нас ах учир мөнгийг хадгалахаар авчээ. 

	Тэд чихэрт шүүсээ аваад замд гарч гэнэ дээ. Хэсэг явж байгаад Молла: 

	— Чөтгөр ав! Битгий л гай тохиолдоосой билээ. Арилжаа наймаа аятайхан боллоо шүү гэхэд нь нөхөр нь:

	— Энэ маягаар хоёр сар болоход ч жаал юм олж болох л юм байна. Тэгвэл ч учиртай даа гэж ярив. Хэсэг явснаа Насреддин:

	— Нөхөр минь, бид ч өнөөдөр чамлалтгүй ажиллацгаасан шүү. Үүнийхээ хишгээр чихэртэй уснаасаа нэг аяга уумаар байна гэв. 

	— Нөхөрлөл бол нөхөрлөл, харин мөнгө бол тусдаа шүү дээ. Энэ чихэртэй усыг бид хамт авсан. Тэгээд аяга ус хорин таван мөнгө гэж би тооцооллоо. Уумаар байвал үнийг нь төл л дөө гэхэд нь Молла халаасаа уудлан хорин таван мөнгө нөхөртөө өгөөд чихэртэй уснаасаа нэг аяга уулаа. Дараа нь цуг явсан залуу бас уухыг хүсэв. Тэр Моллад хорин таван мөнгийг нь эргүүлэн өгөөд нэг аяга ус уулаа. 

	Тэд хэсэг явсны дараа Молла нөхөртөө мөнгөө өгч бас нэг аягыг уув. Дараа нь нөхөр нь мөн тэглээ. Тэгснээ тэд тосгондоо хүрэхэд хоосон домботой болсон авч хорин таван мөнгөтэй үлдсэн байж гэнэ. 

	 


ӨӨРӨӨ ӨӨРТӨӨ ЗАРЦ, ЭЗЭН

	 

	Моллатай айл нэг шунахай баяных байжээ. Тэр хэзээ ч ядуучуудад тусалж, бусдын зол жаргалтай байдалд баясаж, хөндлөнгийн хүний уй гашууд зовж үзээгүй гэнэ. 

	Молла нэг удаа ямар нэгэн хэргээр тэднийд очих болжээ. Баяныд очоод хаалгыг нь тогшив. Баян цонхоороо Моллаг хараад нуугдаж гэнэ. Зарц нь гарч ирээд:

	— Эзэн алга байна гэж хэлэв. Молла зарцын худал хэлж байгааг мэдэн гэртээ ирээд «За яах вэ. Дандаа ийм байхгүй. Цагаа ирэхээр чамд бас надаас гуйх юм гарна аа» гэж бодов. 

	Өдөр хоног өнгөрсөөр л байлаа. Нэг удаа хөрш баян Моллатай уулзах чухал хэрэгтэй боллоо. Молла цонхоор хөршийнхөө ирж явааг харав. Тэгээд тэр хаалганыхаа дэргэд очин, баяны тогшихыг хүлээж байв. Баяныг хаалга тогшиход:

	— Би гэртээ байхгүй байна гэв. 

	— Энэ чинь хөршийн ёс биш шүү Молла. «Би гэртээ байхгүй байна» гэсэн чинь юу гэсэн үг вэ?

	— Ээ бурхан минь, хөрш минь, энэ ертөнц гэдэг чинь хэрэгтэй гэсэн жишээг хэрэглэж байхаар бүтсэн эд шүү дээ. Миний очиход та зарцдаа «Эзэн байхгүй» гэж хэлэхийг даалгадаг. Би таныг энэ жишээг дуурайсан юм. Надад зарц байхгүй болохоор би өөрөө л алга гэж хэлэх болж байна. Би өөрөөр яах билээ дээ? Ямар тан шиг зарцтай байхаар баян хүн биш. Би бол өөрөө өөртөө зарц, эзэн шүү дээ гэжээ. 

	 


МОЛЛА ӨР ТАВЬСАН НЬ

	 

	Молла нэг худалдаачинд будаа зээлээр өгөөд, түүнийхээ мөнгийг авахаар өдөр бүхэн тосгоноос хот ордог болжээ. Худалдаачин янз бүрийн заль мэх хэрэглэн Моллаг хоосон буцаасаар байв. 

	Нэг удаа Молла бас л хот орохоор явлаа. Тэр хэчнээн гуйсан боловч худалдаачин мянга түмэн шалтгаан дурдаж, дахин хэд хоног хойшлууллаа. 

	Орой нь Молла тосгондоо очихоор явав. Тэр өглөөнөөс хойш юу ч амсаагүй учир өлсөж ядарч, хөл нь гуйвж байлаа. Удаан бодсоны эцэст талхны газар очиж маргааш үнийг нь төлөхөөр талх өгөхийг хүсэв. Талхчин эс зөвшөөрөв. 

	Молла, талхчин хүртэл мөнгөгүйгээр түүнд талх өгөхгүй юм чинь худалдаачин бол мөнгийг нь бүр ч өгөхгүй болохыг ойлгов. 

	Тэгээд талхчныг эргэж харах зуур лангуун дороос : хоёр талх сэмээрхэн аваад явж одов. Замын хажуугийн булгийн дэргэд очиж, талхаа идэж ус уусны дараа бодож үзэв. 

	— Ээ аллах минь! Чи намайг хулгайч биш гэдгийг мэднэ. Мөн өвөртөө сохор зоос ч үгүй өлсгөлөн байгааг ч мэдэж байгаа. Худалдаачин мөнгийг минь ч өгөхгүй, талхчин талхаа зээлээр өгөхгүй байгааг ч үзсэн. Одоо «тэгэхээр хүсвэл уучил, эс хүсвэл худалдаачнаас мөнгийг минь арч талхчинд өг гэсэн гэнэ. 

	 


ХЭН НЬ ХУДАЛДАГЧ ВЭ! 

	 

	Молла худалдаачин болохоор шийдэж, худалдаачнаас дарсан ногоо, жин, илжиг аваад гудамжинд гарч худалдахаар юм болов. Тэр илжиг нь хүн харахаараа Моллад барааны тухай үг дуугарах зав өгөхгүй орилж гардаг муу зантай байжээ. 

	Хэд хэдэн өдөр уг байдал үргэлжилжээ. Тэгээд нэг орилоход нь Молла уурлан илжигнийхээ чихнээс татан

	— Чи ямар өөдгүй шаар вэ? Надад ганц удаа ч болов дуугарах чөлөө өгөөч. Эцсийн эцэст чи бид хоёрын хэн нь энэ ногоог худалдах болж байна. Би юу? Эсвэл чи юу? гэсэн гэнэ. 

	 


ИЛЖИГНИЙ ТОЛГОЙ

	 

	Молла захаар явж байгаад эрдэнийн зүйлсийн дэлгүүрт оржээ. Түүнд, лангуун дээгүүр тавьсан зүйлс ихэд таалагдан шохоорхож эхлэв. 

	Эрдэнэсийн худалдаачин үүнийг ажиглаад гайхуулж гарлаа. Тэр Моллаг дооглонгуй харж:

	— Чи юуг нь хараад байгаа юм бэ? гэхэд

	— Энэ алт, үнэт чулууг л харж байна. Миний бодож байгаагаар бол энэ эрдэнэсийн мухлаг юмаа даа гэв. 

	Эрдэнэсийн худалдагч ихэмсгээр: 

	— Үгүй ээ, чиний нүд муу хардаг юм байна. Энэ бол эрдэнэсийн мухлаг биш, амьтных. Энд илжигний толгой зардаг юм гэхэд нь Молла тайвнаар:

	— Тийм байхаа гүйлгээ сайн байгаа нь илэрхий: байна гэсэнд

	— Чи яаж мэдээв? гэхэд нь

	— Ийм том дэлгүүрт ганцхан илжигний толгой үлдсэн байна шүү дээ гээд эзний толгойг заасан гэнэ. 

	 


МАРГААШ

	 

	Молла нэг худалдаачинд өртэй байжээ. Тэр хэчнээн их ажиллаж, өрийг нь өгөхийг хичээвч чадахгүй л байв. Худалдаачныг мөнгөө нэхэж ирэх бүрийд Молла: Өнөөдөр надад мөнгө алга. Маргааш ир гэж хэлдэг байв. 

	Худалдаачийг өрөө нэхэхээр нэг удаа ирэхэд нь Молла гэртээ байхгүй байв. Худалдаачин түүний хүүг олж уулзаад:

	— Эцэг чинь надад мөнгө өгөх нь үү? Үгүй юу? гэхэд хүү:

	— Яагаад өгөхгүй байх вэ? Миний эцгийн хэлсэн үгэндээ эзэн болдог хүн гэдгийг энэ ертөнц даяар мэднэ байх шүү. Одоохондоо түүний ажил бүтэмжгүйхэн байгаа юм гэжээ. 

	— Өгнө! Өгнө гэх юм. Хэзээ юм бэ, тэгээд? хэмээн уурлахад нь Моллагийн хүү:

	— Энэ манай үүдний хар чулууг харж байна уу? Түүн дээр цэцэг ургасан тэр цагт ирж ав гэжээ. 

	Худалдаачин, Молла болон түүний хүүд уурлан явж одов. 

	Удсан ч үгүй Молла гэртээ ирлээ. Хүү нь түүнд бүхнийг яриад нэмж:

	— Одоо та тайван байж болно. Энэ чулуун дээр цэцэг ургаагүй байхад худалдаачин мөнгөө нэхэж ирэхгүй гэхэд нь Молла хэсэг бодсоноо:

	— Чи тийм тодорхой хугацаа тогтоодог чинь муу байна. Нэг сайхан өдөр чулуун дээр цэцэг ургасан байвал худалдаачин ирж мөнгөө авах болно. Хаанаас бид түүнийг олж төлөх болж байна? Уг нь «маргааш ир» л гэж байсан бол дээр байсан юм. Учир нь хэчнээн л өдөр байна төчнөөн маргааш байна шүү дээ гэсэн гэнэ. 

	 


ХОР

	 

	Молла амьдралдаа анх удаа хот оржээ. Гудамжаар тэнэсээр зах дээр очиж гэнэ. Хамгийн түрүүнд түүний нүдэнд хүнсний мухлаг тусжээ. 

	Молла юу худалдаж байгаагийн нь ч мэдсэнгүй дэмий л мухлагт оров. Тэнд нэг хүн сууж, түүний эргэн тойрон модон тавиур дээр усан үзэм, тоор, буйлс, самар гэх мэтчилэн энэ дэлхийд байдаг амттан бүхэн байлаа. 

	Молла эхлээд «Энэ хүн лав сохор байх. Эргэн тойрондоо байгаа амттануудыг үзэхгүй байх шиг байна» гэж бодов. Молла ойртон очоод тэр хүний хараатай, болохыг мэдэв. Тэгээд хэсэг зогссоны дараа энэ хүн төрөлхийн хараагүй, нүд нь харж байлаа ч юм үздэггүй байх гэж бодлоо. 

	Бодсоноо магадлахын тулд түүн рүү дөхөж очоод, хоёр хуруугаараа нүд рүү нь зангав. 

	— Чи яаж байна вэ? Золтой л нүд сохолчихсонгүй гэж хашхирахад нь Молла гайхан:

	— Чи харж байгаа юм уу? гэв. 

	— Харахгүй байхдаа яадаг юм?

	— Чи харж байгаа л юм бол яагаад идэхгүй байгаа юм бэ?

	— Хэрэв би идвэл өөрөө хордоно. 

	Молла үүнийг сонсонгоо усан үзэм, самраас шүүрэн аваад идэж гарав. 

	— Чи яаж байна аа? гэж худалдагч хашхирахад нь Молла: 

	— Чамайг харахад яаж байх шиг байна? Яах вэ би л хордоно биз гэсэн гэнэ. 

	 


ТЭМЭЭНИЙ ТОЛГОЙ

	 

	Нэг удаа Молла талх ч авах мөнгөгүй болчихжээ. 

	Эхнэр нь түүнд эцсийн ганц ээрүүл утсаа өгч, талх авч ир гэв. Молла утсаа авч зах ороод, нэлээд явсан боловч авах хүн тааралдахгүй л байлаа. Түүний утсыг талхны үнээр авчих хүн байсангүй. Молла уурлан энэ худалдаачидтай худалдааны аргаар л харьцвал зохино гэж бодов. 

	Тэгээд тэр нэг тэмээний хөсрий толгой олж утсаараа ороож аваад захаар явлаа. 

	Нэг мухлагийн худалдаачин Моллаг том бөөрөнхий утас барьж явааг хараад дуудав. Худалдаачин хэдийгээр тийм том бөөрөнхий утсанд байж болохооргүй доогуур үнэ хэлсэн ч Молла үнэ хаялцсангүй. Худалдаачин эргэлзэж Моллагаас:

	— Молла, энэ бөөрөнхийд чинь утаснаас өөр юм. байхгүй биз? гэхэд:

	— Түүнд тэмээний толгой бий гэж хариулав. Худалдаачин Моллаг хошигнож байна гэж бодоод мөнгийг нь өгөхөд Молла ч явлаа. 

	Худалдаачин бөөрөнхий утсыг задлан, хэрэг дээрээ үнэхээр тэмээний толгой байгааг үзэв. Дараа өдөр нь тэр Моллаг дуудан загнаж:

	— Молла чи яасан ичдэггүй амьтан бэ? гэхэд нь: 

	— Нэгдүгээрт, би утас зарахдаа тэмээний толгойтой гэдгийг хэлсэн. Хоёрдугаарт, чи тэмээний толгой байтугай, бүтэн тэмээ байсан ч алдахааргүй хямд авсан, шүү дээ гэсэн гэнэ. 

	 


НУТГИЙН ХУДАЛДААЧИН

	 

	Молла нэг удаа алсын аянаас буцаж явлаа. Зам урт, тэр явган учир хөөрхий амьтан үнэхээр сульдаж байв. Нэг тосгонд хүрэхэд хэдхэн цагийн явдал үлдээд байтал түүнийг нэг морьтой хүн гүйцэж ирэв. Тэд мэнд усаа мэдэлцэн ярилцсаар хамт явжээ. Морьтой, хүн худалдаачин байжээ. Тэр хэдэн сарын турш төрөлх хотоосоо хол, үүгээр түүгээр явж худалдаа наймаа хийн өгөх авахаа тохиролцоод иржээ. Морьтой хүн Моллатай ярьж байх үедээ өөрийн суудаг хот, амьдардаг газраа хэлжээ. 

	Тэд зогсолтгүй явсаар нэгэн булагт тулж ирэв. 

	Худалдаачин мориноосоо бууж, Моллагаар туслуулан ганзаганаасаа бааданд боодолтой хүнсээ гарган дэлгээд идэж гарав. 

	Молла маш их өлссөн байв. Тэр идэх юм хараад ходоод нь хоржигнон дуугарч шүлс нь гоожиж байлаа. 

	Молла, эхлээд замын хүн өөрийг нь зочилно гэж бодоод баяртай байжээ. Тэр жаахан л юм идвэл харьж чадахаар байв. 

	Гэтэл байдал өөрөөр эргэж худалдаачин Моллаг урих нь бүү хэл, ердийн зөөлөн үг ч хэлсэнгүй. Амандаа том мах хийх зуур

	— Би өглөөнөөс хойш юу ч идсэнгүй морин дээр явсаар байгаад өлсөж үхэх дөхлөө гэж хэлэв. 

	— Би өчигдөр оройноос хойш юу ч идээгүй явган сажилсаар л явна. Их л өлсөж байна даа. 

	Энэ үг панзчины чихний хажуугаар өнгөрч, дахин том мах хэрчиж амандаа хийнгээ:

	— Чи хаанаас явж байна вэ? гэв. 

	«Энэ панзчинд хэдэн аятайхан үг хэлбэл хамт хооллохыг урьж ч магадгүй» гэж Молла бодов. Тэгээд:

	— Бид нэг нутгийн улс. Чиний амьдардаг тэр хотод би суудаг юм гэв. 

	— Тийм үү?

	— Бид бүр айл аймгийн улс шүү дээ, хэмээн худал хэлэв. 

	— Сайн байна. Тэгээд манай хотоор сонин юу байна даа?

	Бүгд л сайн эрүүл мэнд. 

	— Манай гэрийнхэн ямаршуухан байгааг мэдээгүй биз?

	— Би танай гэрийн хажуугаар дандаа явдаг. Танайхан бүгд сайн, эрүүл энх. 

	Худалдаачин цадтал идэж, баадантай юмаа боож тавиад, булгаас гараа угаахаар явав. 

	Түүнийг мордон явахыг завдахад Молла дотроо «За яах вэ нутгийн дүү минь, чи панзчинаараа, үлдэж надад хэрчим ч талх өгөхгүй бай. Би ч чамайг чадахгүй юм бол Молла Насреддин биш болог. Хэн нь хэнийгээ чадахаа үзнэ дээ» гэж бодоод:

	— Хэрэв би л чиний оронд байсан бол шууд л гэр лүүгээ явах байна гэв. 

	— Яагаад?

	— Ээ бурхан минь, би хэлж чадахгүй байна. Намайг наашаа гарах өдөр танай муур үхсэн байсан. 

	— Яагаад?

	— Тэр гашуудал тайлахад хэт их идсэн бололтой. 

	— Ямар гашуудал?

	— Танай авгайн хойдохыг уншихад. Тэр үхээд долоо хонож байна. Панзчин ухаан алдах дөхөн асуусан нь:

	— Манай авгай юу? Тэр яагаа вэ? Юу болоов? Яагаад үхэв?

	— Хүүгээ алдсанаас болсон доо, хөөрхий. 

	— Хүүгээ алдсанаас ий?

	— За тиймээ. Газар хөдлөхөд танай байшин нурна түүнд дарагдсан юм. 

	Панзчин байшингаа нурсныг сонсонгуут галзуурсан мэт ухасхийн мордож, баадантай хүнсээ мартан явж одов. -

	Молла түүнийг тайвнаар задлан, панзчиныг чадсандаа инээд нь хүрч, амаараа гартал идэж авчээ. 

	 


ЮУ ГЭЖ ТӨЛӨХ ЮМ?

	 

	Молла дэлгүүрээс арван таван янчааны үнэтэй өмд худалдан авах болжээ. Тэр мөнгөө гаргахаасаа өмнө «Миний өмд ч цамц шигээ хуучраагүй байна. Тэгэхээр нь цамц авбал дээр юм» гэж бодов. Тэгээд худалдагчид

	— Дүү минь өмд авахаа больё. Үүнийг байранд нь тавьчих. Харин өмднийхөө үнээр цамц авъя тэв. 

	Худалдагч цамц авч өглөө. Молла түүнээ өмсөөд өртгийг нь өгөлгүй явахыг завдав. Худалдагч түүнд:

	— Молла, чи мөнгөө төлөөгүй шүү дээ гэхэд

	— Юун мөнгө вэ? Би цамцны оронд өмд өгөө биз дээ? гэв. 

	— Чи тэр өмднийхөө үнийг төлөөгүй байсан юм чинь. 

	— Чи яасан хачин хүн бэ? Би түүнийг өмсөөгүй юм чинь юу гэж мөнгө төлөх юм бэ? гэсэн гэнэ. 

	 


ДЭЭДСИЙН ТААЛЛААР

	 

	Молла нэг өдөр баярын бэлэг авахаар хот руу явжээ. Замд танил нь тааралдаад:

	— Молла, чи хаашаа явж байна вэ? гэж асуув

	— Зах руу. 

	— Юу болоов? ямар юм авах нь вэ?

	— Баярт хэрэглэх бэлэг сэлт, чихэр боов авъя. 

	— «Хэрэв аллах таалбал» гэж хэлээч. 

	— Мөнгө халаасанд, ухаан толгойд байхад, аллахын хэрэг юу байна. 

	Зах дээр очиход нь Моллагийн халаасыг ухчихжээ. Халаасаа уудлаад үзвэл сохор зоос ч үгүй болсноо мэдэв. Молла хоосон гуягаа ганзагалан, уруу царайлсаар «харихаас өөр аргагүй болов. Эргэх замд нөгөө танил нь тааралдаад:

	— Молла, чи юу аваав? гэж асуув

	— Аллахын тааллаар юу ч авсангүй. Аллахын тааллаар халаасыг минь ухчхаж. Чамтай өглөө эрт уулзах тэр үед л, чи аллахын тааллаар хөлөө хугалсан бол сайн байж. Аллахын тааллаар хэл чинь татах нь яагаа вэ гэсэн гэнэ. 

	 


МУХЛАГИЙН ЭЗНИЙ ИНЭЭД

	 

	Молла мухлагийн эзэнд өр тавьжээ. Гэтэл гайтай мөнгө гэгчийг олно гэдэг санахын гарз байв. Молла хэчнээн хичээвч өрнөөс гарч эс чадав. 

	Мухлагийн эзэн өдөр бүр ирж түүнийг хавь ойрынхны нь дунд элдвээр загнан гутаана. Молла худалдаачныг хуурахаар шийджээ. Тэгээд тэр хаалганыхаа хажууд нүх ухаж өргөст харгана тарилаа. Орой нь худалдаачин нэлээд ууртай тэдний руу шууд ирж явааг цонхоороо харав. 

	Молла эхнэрээ гаргаад өөрөө цонхон дор нуугдав. Худалдаачин хаалган дээр ирэн үүд тогшив. Тэгээд Моллагийн эхнэрийг харангаа хашхирсан нь:

	— Молла хаана байна вэ? 

	— Тэр танд ямар хэрэгтэй вэ? Гэртээ байхгүй. 

	— Би мөнгөө авахаас нааш эндээс хөдлөхгүй дээ. 

	Моллагийн эхнэр нөхрийнхөө захиснаар:

	— Худалдаачин ах минь битгий уурла. Энд суугаад хэрэггүй. Бидний ажил овоо болоод байгаа. Молла мөнгө олох аргаа олсон. Бурхан биднийг удахгүй баяжуулж, тэгээд өрийг чинь өгнө гэхэд худалдаачин тэвчиж ядан:

	— Хаанаасаа мөнгө олж хэзээ өгөх юм бэ? гэв. 

	— Та энэ харганыг харж, байна уу? Молла үүнийг суулгасан юм. 

	— Тэгээд яагаа вэ? Надад ямар хамаатай юм гэж учрыг нь олоогүй худалдаачин асуув. 

	— Та сонсож бай! Бид энэ харганыг зүгээр суулгаагүй юм шүү. Өдөр бүхэн өглөө оройгүй үүгээр хонь өнгөрдөг. Хонь өнгөрөхдөө энэ харганад ноос үлдээнэ. Би түүнийг түүж аваад сайхан угааж цэвэрлэн, хурааж байгаад угалзтай оймснууд нэхнэ. Түүнийг Молла худалдаж, бид таны мөнгийг өгнө. Та юунд нь уурлах вэ дээ? гэхэд худалдаачин тэсэлгүй инээд алдав. Худалдаачны инээхийг сонссон Молла цонхон дороос гарч ирэн

	— Ээ дээрэмчин минь, чи инээж байхыг бодоход чиний хэрэг бүтэмжтэй болж байна даа гэсэн гэнэ. 

	 


ӨР

	 

	Молла нэг танил худалдаачинтай байжээ. Юу хэрэгтэйгээ зээлээр авч мөнгөтэй болмогц өрөө төлдөг байв. 

	Нэгэн удаа арван зургаан янчааны өртэй болжээ. Молла хэчнээн ажиллавч өрөө дарж чадахгүй л байлаа. 

	Худалдаачин өдөр бүр өрөө нэхэж Моллаг сүрхий зовооно. 

	Нэг өдөр Молла өөрийн дотнын нөхөдтэй ярилцаж суутал өнөө худалдаачин ирж, өрөө төлөхгүй бол түмний өмнө шившиг болгоно гэж дохиогоор ойлгуулав. Худалдаачныг явуулахын тулд Молла нүүр рүү нь харахгүй л байв. Гэвч худалдаачин явах янзгүй зогссоор л байлаа. 

	Эцэст нь Молла бүр аргаа бараад:

	— Чи ер нь яасан залхааж тавьдаг амьтан бэ? Би чамд ердөө арван зургаахан янчаан өгөх ёстой шүү дээ. Баасан гаригт ир. Арвыг нь өгнө. Дараагийн баасанд тавыг нь өгье тэгээд нэг янчаан үлдэнэ дээ гэхэд худалдаачин!

	— Тиймээ уртаашаа нэг янчаан үлдэнэ гэв. 

	— Тэгээд боллоо юм биш үү? Ганц янчааны төлөө намайг өдөр бүр шаналгаад байх чамд ичгэвтэртэй биш байна уу? гэсэн гэнэ. 

	 


МОЛЛАГИЙН ЦАЦАГТ ХЯРУУЛ

	 

	Молла зах дээр тоть худалдаж байгаа нэг хүнтэй тааралдаад

	— Энэ чинь юу юм бэ? гэж асуухад нь

	— Тоть гэв. 

	— Ямар үнэтэй юм бэ? гэсэнд

	— Таван янчаан гэжээ. 

	Молла үг ч дуугарсангүй, гэр лүүгээ явж цацагт хяруулаа барин зах дээр иржээ. Моллагаас шувуугаа яаж өгөхийг хүмүүс асуув. 

	— Таван зуун янчаан гэлээ. 

	— Ээ Молла, чи галзуурав уу? Цацагт хяруул яахаараа таван зуун янчаан хүрдэг билээ? гэхэд нь Молла тоть худалдагчийг заан:

	— Тэр тийм жаахан шувууг тавин янчаан тэхэд та нар юу ч дуугарсангүй. Би тэгвэл цацагт хяруулыг таван зуун янчаанаар үнэлэхгүй яах юм. Тэгэхэд та нар бас намайг зэмлэх санаатай. Миний шувуу энэ тотиноос ядахдаа гуч дахин том байгаа биз дээ? гэв. 

	— Тиймээ, гэхдээ энэ бол тоть! 

	— За яах вэ. Тоть байдаг байж. Харин энэ бол хяруул!

	— Тоть бол хүн шиг ярина шүү дээ! гэхэд нь Молла буруудаж байгаагаа мэдээд:

	— Тэгээд яагаа вэ, тэр нь ярьж энэ нь дуугай л байгаа биз. Та нар бол бүгд нас тогтсон хүмүүс. Үг хэлэх мөнгө, дуугүй байх алт гэж дээдсийн айлдсаныг лав мэдэж байгаа биз гэсэн гэнэ. 

	 


ХАЯХ ЁСТОЙ ЮМЫГ ХУДАЛДАНА ГЭЖ ҮҮ?

	 

	Молла захаас чавга худалдан авч, гэртээ ирээд эхнэртэйгээ хамт идэж гарав. Молла жимсийг ястай нь залгиад байхыг харсан эхнэр нь:

	— Чи юунд ястай нь идээд байна вэ? гэхэд нь

	— Яагаад идэж болохгүй гэж? Иддэггүй л юм бол яагаад зарж байгаа юм бэ? Хаях ёстой юмыг худалдана гэж байхгүй биз дээ? гэсэн гэнэ. 

	 


ХАЛУУНЫ ЭМ

	 

	Нэг өдөр Моллагийн сайн мэдэх харамч худалдагчийн эхнэр түүн дээр гүйж ирээд:

	— Молла, манай нөхөр гурав дахь өдрөө халуурч байна. Тэр гал шиг халуун мөртөө огт хөлрөхгүй юм. Чи надад түүнд ямар эм өгвөл дээрийг хэлж өгөөч гэхэд нь Молла:

	— Би ч танай нөхрийн занг сайн мэднэ л дээ. Чи одоо очоод түүний хамаг мөнгийг нүдэн дээр нь талын нэг тарааж орхи. Тэгээд л тэр дороо хөлөрч, бие нь тавигдан аятайхан болно гэсэн гэнэ. 

	 


МОЛЛА УСАНД ОРСОН НЬ

	 

	Молла нэг удаа халуун усанд орохоор очжээ. Түүний хувцас муу болохоор халуун усны газрын үйлчлэгчдийн нэг нь ч түүнийг анхаарсангүй. Түүнд усны нөмрөг чулуудан өгснийг нь дуугүй аваад, усанд орсныхоо дараа өгөх ёстойгоос нь арав дахин илүү мөнгө төлжээ. Ингэснээрээ халуун усны эзэн, үйлчлэгчдийг сайн ичээж өгчээ. 

	Хэд хоногийн дараа Молла нөгөө халуун усны газраа дахин ирлээ. Түүнийг орж ирж амжаагүй явахад халуун усны эзнээс эхлэн үйлчлэгчид хүртэл ухасхийн ирж Моллаг тойрцгоон, торгон нөмрөг, торгон алчуур өгч өөрөөр хэлбэл бодож байснаар нь л зуйрганав. 

	Молла усанд ороод гарахдаа төлбөл зохих мөнгөний талд нь ч хүрэхгүй мөнгө төлөв. 

	Халуун усны үйлчлэгч түүний санаснаас хэрэг өөрөөр эргэж байгааг үзээд гайхан аман дотроо бувтнан харааж гарав. 

	Молла хээвнэг:

	— Та юунд нь хараагаад байгаа юм бэ? Хүндэтгэлийн хариуд хүндэтгэх л хэрэгтэй шүү дээ. Түрүүнд би их мөнгө төлсөн, энэ удаад багыг өгч байна. Түрүүчийн өгснийг өчигдрийнхөөр тооцож өнөөдрийн дутууг нөгөөдрийнхөд л бодно биз гэсэн гэнэ. 

	 


ХӨВСӨН ГУРИЛ

	 

	Молла нэг удаа гайхалтай харамч айлд зочилжээ. Юуны түрүүнд Моллаг гэдсийг нь цэрдийтэл цайгаар шахжээ. Дараа нь ширээ засан гэтүүртэй шөл авч ирэв. Молла хоёр гуравхан гурилтай таваг дүүрэн ус байгааг ажиглав. 

	Молла тэсэж чадсангүй хувцсаа тайлж эхлэв. Гэрийн эзэн

	— Чи яаж байна вэ? гэхэд нь:

	— Усанд орохдоо хэрэглэдэг нөмрөг чинь хаана байна. Надад өгөөч гэв. Гэрийн эзэн

	— Усны хувцас чамд ямар хэрэгтэй юм бэ? гэхэд нь Молла:

	— Энэ тавгийн ёроолоор тэмтрээд үзвэл бурхны өршөөлөөр ганц нэг гурил гарт тааралдаж юуны магад гэсэн гэнэ. 

	 


АЯГА ЦАЙ

	 

	Нэг удаа нэлээдгүй харамч эр Моллагийнд зочилж иржээ. Тэр харамчаасаа гадна хүнийг их явуулдаг эр байжээ. Молла түүнд том аяганд цай хийж өгчээ. Харамч аягыг нь ажиглаад Моллаг давах бодол төрөн:

	— Молла, чи надад олс өгөөч гэв. 

	— Чамд олс ямар хэрэгтэй юм бэ?

	— Яах вэ. Өөрийгөө оосорломоор байна. Тэгээд аяганд чинь унаад живэхэд хүрвэл тусламж гуйсны минь дурсаарай даа гэв. 

	Молла үг дуугарсангүй. Үүнээс хойш нэлээд хугацаа өнгөрсний дараа Молла тэднийд санамсаргүй зочилжээ. Гэрийн эзэн Моллад жижиг аяганд цай хийж өгөөд:

	— Молла, зочинд цай хийж өгөхөд ийм л аяга зохимжтой байгаа юм гэхэд нь Молла дор нь хариу болгож:

	— Надад олс өгөөч гэв. 

	Энэ чамд хэрэг болохгүй. Аяга тийм живэхээр том биш шүү дээ гэсэнд

	— Үгүй дээ. Би аяганд унаж, живэхээс айж байгаа юм биш. Олсыг өөрөөсөө биш аяганаас уях гэсэн юм. 

	Үүний чинь ам руугаа алдвал хоолойд ороод тээглэж болох юм. Тэгвэл би бөглөрч үхэхэд хүрнэ. Харин уяатай бол татчихна шүү дээ гэсэн гэнэ. 

	 


МОЛЛА-ЗОЧИН

	 

	Нэг баян айл Моллаг зочноор урьжээ. Тэр баян бүхэл өдөржин Моллаг дагуулан явсан учир өлсөж цанган ядарсандаа хөдөлж чадахаа больжээ. 

	Орж ирэнгээ бүтээлгээ засаж сайхан шөл авчруулжээ. Мөн цонхны тавцан дээр байцайд ороосон мах, хуушуур зэрэг амттан тавихыг Молла ажиглав. Молла их л хичээнгүйгээр хоолонд дөхөж суулаа. Тэгээд нэг халбага ч шөл оочиж амжаагүй байтал, гэрийн эзэн тогоочоо дуудан:

	— Хүзүүг нь хуга мушгимаар шаар! Би чамд хэчнээн удаа шөлөнд саримс битгий хийж бай гэж хэллээ дээ. Одоо үүнийг хураа. Нохойн хоол болж! гэж хашхичив. Тогооч шөлийг хураалаа. Молла тогоочийн араас харамсалтайгаар харан хоцорлоо. Гэрийн эзэн:

	— Молла, чи энэ тогоочийг харж байна уу? Энэ өнөөдөр намайг гутаах л гээд байна гэв. 

	Тогооч тахианы дэгдээхэй шарж ирлээ. Түүнийг хачин сайхан болгосон байв. Молла идэхээр гар сунгатал гэрийн эзэн дахин тогоочийг хангинав. 

	— Тахиа шарахад үзмээр бүү амтал гэж би чамд хэчнээн хэллээ? Үүнийг эндээс бушуу зайлуул! гэв. 

	Молла шарсан дэгдээхэй аваад явахыг бас л харсаар хоцров. 

	Хэсэг байзнаснаа хольсон бурам авчрахад Моллагийн арааны шүлс гоожив. Гэрийн эзэн түүний хорхой хэрхэн хүрч байгааг ажиглан, хоолыг түлхэн:

	— Чи юугаа бодоов? Бидний хоосон ходоодыг амттанаар цатгах гээ юу? Үүнээ эндээс бушуу зайлуул! гэлээ. 

	Молла өнөөхөө бас л аваад явахыг хараад босонгуутаа цонхон дээр тавьсан хоол руу шууд очив. Гэрийн эзэн дуу алдан:

	— Молла, чи юу болж байна? Суу гэхэд нь Молла:

	— Чи тогоочтой хийх тооцоогоо дуусга. Би түүнгүйгээр чинь үүгээр учраа олчихъё гэжээ. 

	 


ТАЙГАН НОХОЙ

	 

	Нэг удаа сайн тайган нохойны тухай яриа болжээ. Ярианд Моллагийн яснаасаа дургүй, нэг харамч баян оролцож: 

	— Надад тайган нохой их таалагддаг. Харин сайн үүлдрийнхийг л яагаад ч олж чадахгүй байгаа юм даа гэхэд нь Молла

	— Би чамд маргааш нэг сайн тайган нохой авчирч өгье гэхэд тэр баян их баярлажээ. 

	Молла өглөө эрт нэг хоточ нохой олж авчирчээ. Зарц нар нь эзэндээ Молла анч нохой олж ирснийг дамжууллаа. Баярласан баян хаалган дээрээ гарч ирэн, Моллагийн олж ирсэн тугалын чинээ хоточ нохойг үзэв. Тэр нохойг анхааралтай харсны эцэс хэлсэн нь:

	— Хүүе Молла, энэ чинь хоточ нохой байна. Анд явж чадахгүй. 

	— Үгүй. Энэ бол маш сайн үүлдрийн нохой. 

	— Энэ сайн үүлдрийнх гэдгийг би үгүйсгэхгүй. Гэхдээ анч биш. Анч нохой бол туранхай, гоолиг, нарийхан хөлтэй, гэдсээ татсан байдаг юм. 

	— Чи дэмий юманд зовох юм. Нохой нохойдоо ямар том нохойг нь хараач. Хэрэв энэ нохой чиний дэргэд ганцхан сар л байвал турж, жинхэнэ анч нохой болно шүү дээ гэсэн гэнэ. 

	 


МӨНГӨНИЙ ШУНАЛ

	 

	Молла нэгэн харамчтай маргажээ. Тэд удтал маргалдаж зүтгэлцсээр эцэст нь харамч:

	— Чи юу гэж ч хэллээ гэсэн мөнгө гэдэг маань бүгд л амиа тавьж байдаг өөдгүй эд. Чи ч гэсэн мөнгөнд дуртай гэхэд нь Молла: 

	— Энэ ч үнэн. Би мөнгөнд дуртай. Гэхдээ чинийхтэй адилгүй. Миний хувьд мөнгөтэй байна гэдэг бол чам шиг юмнуудаас хараат бус байхын тулд юм гэжээ. 

	 


МЭРГЭН УХААН

	 

	Молла Насреддинийг бага залуу наснаасаа хэлсэндээ хүрдэг мэргэн цэцэн, бэлэн үгтэй хүмүүсийн нэг байсан гэлцдэг. 

	Нэг удаа тэр огт мөнгөгүй болж захаар ажил хайж явлаа. Энэ үед түүнийг нэг худалдаачин дууджээ. Түүнд худалдаачин дүүрэн шилтэй сагс заан:

	— Чи үүнийг манайд хүргэж өгч чадах уу? гэжээ. 

	Молла сагсыг барин худалдаачны хамт замд гарчээ. 

	Гэртээ хүрэхийн хэрд худалдаачин:

	— Сагс хүргэсний чинь төлөө би чамд мөнгө өгөх үү? Эсвэл гурван цэцэн үг хэлж өгөх үү? гэжээ. 

	Насреддин цэцэн мэргэн үгэнд үгийн их дуртай болохоор түүнийг л дуулж байвал мөнгө, талхгүй үлдэхэд ч бэлэн байжээ. 

	Тэд худалдаачны байшинд орж, хаалгаар нь орж, шатаар өгсөв. Өгсөж явахдаа худалдаачин:

	— Би мэргэн үгээ ярьж эхэлье. Чи сонсож ав. Нэгдүгээрт нь, хэрэв чамд гашилсан сүү хар гэвэл үүнд бүү үнэмш гэж ярив. 

	Ачаандаа түүртсэн Насреддин худалдаачныг ууртайгаар харсан боловч шатаар өгссөөр л байв. Худалдаачин:

	— Хоёрдугаарт нь хэрэв чамд мөс дулаацуулна гэвэл үүнд бүү үнэмш гэлээ. 

	Насреддин худалдаачин хөлс төлөхгүй л гэсэндээ мэргэн үг хэлье гэсний нь ойлгосон боловч юм хэлсэнгүй. Тэд шатны эцсийн гишгүүрт ирмэгц худалдаачин сүүлчийн цэцэн үгээ хэлэв. 

	— Хэрэв чамд гал хөлдөөдөг гэвэл үүнд бүү үнэмш гэхэд нь Насреддин:

	— Энэ сагстай юмыг хүргэсний төлөө чи надад юу төлөхгүй болж байна уу? гэж асуухад:

	— Бидэнд тийм болзол байсан шүү дээ гэлээ. 

	Насреддин хамгийн эцсийн гишгүүрт хүрмэгц үүрч явсан шилтэй сагсаа шатаар доош нь хангинуулан унагаад:

	— Хэрэв чамд, сагсан дотор бүтэн шил үлдсэн гэвэл үүнд бүү үнэмш гэжээ. 

	 


БАЛ БА ЗҮРХ

	 

	Нэг удаа Молла танилындаа зочноор очжээ. Тэднийх хоол хийсэнгүй, Моллад бал, цэцгийн тос тавьж өгчээ. Молла цөцгийн тосыг бүгдийг нь идэж дуусаад, балыг аван талхгүйгээр идэж гарлаа. Гэрийн эзэн:

	— Молла, бал дангаар нь иддэггүй юм. Зүрхийг чинь тулж орхино гэхэд нь:

	— Бид хоёрын хэнийх нь зүрх татаж байгааг ганц аллах л мэдэх байх гэсэн гэнэ. 

	 


ЯЛИМГҮЙ ЯЛГАА

	 

	Нэгэн удаа Молла Насреддиний хөрш:

	— Чи яагаад надад юу тохиолдсоныг сонирхохгүй байна вэ? гэж асуужээ. 

	— Тэгээд юу болоов?

	— Би өвөлд нөөцөлсөн үр тарианаасаа арван пүүг аваад жүчээндээ нуучихсан юм. Яах вэ гэрийнхэн тариа бага хэрэглэг, тэгээд хавар зарчихъя гэж бодлоо. Өнөөдөр түүнээ үзэхээр очсон чинь хулгана идчихжээ. 

	— Бүү гуниа хө. Надад ч бас тиймэрхүү юм тохиолдоод байна. Гэхдээ чи бид хоёрт тохиолдсон явдалд ялимгүй ялгаа байгаа юм байна гэж Молла хариуллаа. 

	— Ямар? 

	— Манайх бас их хулганатай. Би мөн хорин пүү будаа хавар зарахаар нөөцөлсөн боловч түүнээ хулганад өгөөгүй. 

	— Яаж?

	— Маш амархан. Түүнийг хулгана мэдэж амжаагүй байхад нь тээрэмд оруулж, гурил болгоод өвөлжингөө талх барьж идлээ. 

	 


ШУНАЛ

	 

	Молла хоёр ахтай байжээ. Нэг удаа тэд Моллагийнд зочноор ирж гэнэ. Тэд идэж ууцгаан, яриа хөөрөө болцгоожээ. Нэг ах нь:

	— Надад хүсэх зүйл нэг байна. Хэрэв тэр л биелэгдвэл би бүх амьдралынхаа турш өөр юуны ч тухай бодохгүй байх болно гэв. 

	— Тэр хүсэл чинь юу юм бэ?

	— Энэ орчлонгийн элсэн хумхи шиг л их мөнгөтэй байх юм сан гэхэд нь нөгөө ах нь:

	— Миний хүсэл бол энэ орчлонгийн бүх ус бэх болж хувираад, би үзэг авч ганцхан том есийн тоо тавина. Тэгээд ард нь хэд л бол хэдэн тэг тавина. Энэ бол надад байх ёстой мөнгөний тоо гэжээ. Дараа нь хоёр ах нь Моллагаас:

	— Дүү хүү юу хүсэж байна? гэхэд нь Молла:

	— Би та нар шиг тийм шунахай биш. Би бол шунахай хүмүүсийн дайсан. Би та нарын хүслийг мэдлээ. Харин та нарын хүсэл нэг л болзолтойгоор биелээсэй билээ гэж хүсэж байна. Хүсэл чинь биелсэн өдрөө та хоёр үхэж, би үе залгамжлагчаар үлдээсэй гэсэн гэнэ. 

	 


АВАХЫГ МЭДЭВЧ ӨГӨХИЙГ МЭДЭХГҮЙ

	 

	Хүнээс авсан өрөө хэзээ ч өгч байгаагүй Моллагийн садны нэг хүн Моллагийнд ирж:

	— Садан минь, долоо хоногийн хугацаатай тавин янчаан зээлдүүлээч. Надад ашигтай наймаа таараад байна. Чи хорин янчааны ашиг олох юм. Тэгээд чамд өөрийн чинь тавь дээр ашгаасаа арвыг өгөөд, надад арав үлдэх юм гэж гуйв. 

	«Хэрэв түүнд мөнгө эс өгвөл, тэр бүх л төрөл төрөгсдийн өмнө намайг ашигтай наймаанаас хоцроосон гэж гутаана» гэж боджээ. Өглөө гэхэд мөнгийг нь эргүүлж өгөхгүй гэдгийг Молла мэдээд түүнээс айж байв. Тэгээд Молла түүнд арван янчаан өгөөд:

	— Май ашгаа ав. Чамд арав, надад дөчин янчаан» хожоо гарлаа гэж бодъё гэжээ. 

	 


ХАЛУУНЫ УРШИГ

	 

	Молла зуны нэг халуун өдөр хүүгийнхээ хамт зах явжээ. Маш их ядарсан учир өөрөө замын хажууд суугаад, хүүгээ юм авхуулахаар арван янчаан өгч явуулжээ. Молла хүүдээ юун түрүүнд жаахан зөгийн бал худалдан авч ирэхийг захив. 

	Хүү нь тэр ёсоор эцэгтээ зөгийн бал авчирч өгөөд, өөр зүйл худалдан авахаар буцаад явжээ. Молла хүүгийнхээ араас харж байснаа зөгийн балаас хуруугаараа өлгөн авч долоолоо. Тэгээд хэсэг байзнаснаа зөгийн бал руу дахиад л гараа явуулав. Гараа долоож амтанд нь орж дахин долоосоор бүр дуусгачихжээ. Хэсэг хугацаа өнгөрсний дараа хүү нь хоосон ирэхийг Молла харав. 

	Хүү ирэнгүүт л зөгийн балтай домбо руу очлоо. Молла бүх хэрэг бишдэж байгааг мэдэж яаран:

	— Гайтай нар төмөр ч хайлуулахаар шахуу халуун байна гэв. 

	Хүү домбо хоосон байхыг үзээд:

	— Ааваа, зөгийн бал хаачаа вэ? гэхэд нь Молла:

	— Хүү минь, энэ халууныг харахгүй байна уу? Бүгд хайлаад урсчихаа биз гэв. 

	Хүү хэргийн учрыг ойлгон:

	— Тиймээ их халуун байна. Энэ их халуунд чинь төмөр ч хайлахаар байна шүү. Та надад арван янчаан өгсөн. Дэлгүүрээр явж байтал нөгөө мөнгө маань хайлчихжээ. Тэгээд би юм авч чадсангүй гэлээ. 

	Молла хүүгээ хараад:

	— Чиний буруу биш л дээ. Чи надтай адилхан юм. 

	Хэрэв ээж чинь бидэнтэй адил бол хоёр гурав хоноход байшингийн маань хана ч урсаж магад гэжээ. 

	 


ПЛООВЫН ҮНЭ

	 

	Молла нэг удаа зах дээр явж байгаад маш их өлсжээ. Түүний халаасанд сохор зоос ч байсангүй. Хэсэг бодсоноо плоов зардаг хоолны газар ороод:

	— Надад нэг тавгийг өгөөч гэв. 

	Тогооч түүнд таваг будаа авчирч өглөө. 

	Будааны амттай гэж хачин. Молла будааг амтархан идсэний эцэст төдий л сайн цадсангүй. Тэр тогоочийг дуудан хоёр дахийгаа захив. Тогооч дахин нэгийг авчирч өглөө. 

	Молла үүнийгээ идчихээд босож хаалга руу явахад нь тогооч:

	— Молла, чи хоолны үнэ төлсөнгүй гэхэд нь

	— Хэрэв мөнгө байсан бол би төлөх л байсан. Төлөхгүй байна гэдэг чинь мөнгөгүйнх шүү дээ. Чи юунд олны өмнө намайг гутааж байгаа юм бэ? гэв. 

	Молла, тогооч хоёр өөр өөрсийнхөөрөө зүтгэсээр эцэст нь тогооч Моллагаас мөнгө авч чадахгүйгээ мэдээд түүнийг нэг сайн алгадаж аваад:

	— Мөнгөгүй юм бол ингээд явж бай гэв. 

	Молла юу ч хэлэлгүй хоолны газраас гарч, хоёр алхсанаа эргэж тогооч дээр ирээд:

	— Дүү минь, ийм үнээр өдөр бүр ирж плоов идэж байж болох уу? гэсэн гэнэ. 

	 


САЙН ХУДАЛДАГЧИД

	 

	Молла нэг удаа хотод явж байгаад маш их өлсөж гэнэ. Ямар нэг юм авч идье гэхээр түүнд мөнгө байсангүй. 

	— Тэр юу хийх яахаа мэдэхгүй, ихэд бодол болон хотоор тэнэж гэнэ. Замаар явсаар халва зардаг газар очжээ. Худалдагч халва хутгасан тогоо гал дээрээс аван тавиур дээр тавьж байгааг Молла харав. Барааг нь хараад л шүлс нь гоожиж идэх дур хүрчээ. 

	Молла мухлагт оронгоо халва руу шууд очив. Худалдагч хэчнээн хашхиравч Молла жишим ч үгүй хоёр хацраа төмбийтөл чихсээр байлаа. 

	Аргаа барсан худалдагчид Моллаг нүдэж гарав. Молла мэдээ ч үгүй идсээр л байв. Эцэст нь Молла цадаад гарахдаа худалдагчдад хандан: 

	— Хотын худалдаачид сайн улс байх юм даа. Зодож байгаад л халвагаа идүүлэх юм гэсэн гэнэ. 

	 


МОЛЛАГИЙН БУДГИЙН ГАЗАР

	 

	Молла будгийн газар нээжээ. Нэг хүн түүнд даавуу авч ирээд:

	— Үүнийг будуулах гэсэн юм гэв. 

	— Бололгүй яах вэ. Ямар өнгөөр будах вэ?

	— Энэ хорвоод байхгүй тийм өнгөөр. 

	— Хорвоод байхгүй ямар өнгө байдаг том бэ?

	— Яах вэ дээ, улаан ч биш, хар ч биш, хөх ч биш, ногоон ч биш, шар ч биш, цагаан ч биш л байхгүй юу. Тэр хүн өөрийг нь даапаалах гэснийг Молла ойлгоод:

	— За, за хүсэж байгаа өнгөөр чинь будаж өгье гэв. Нөгөө хүн дийллээ гэж бодоод:. 

	— Би хэзээ ирвэл болох вэ? гэхэд: 

	— Даваа, мягмар, лхагва, пүрэв, баасан, бямба, нямаас бусад өдөр ирж болно гэсэн гэнэ. 

	 


МОЛЛАГИЙН НҮГЭЛ

	 

	Молла зах дээр зөгийн бал шар тос дундаа тавин амтархан идэж байгаа хэсэг хүмүүстэй тааралджээ. Тэр, тэдгээр хүмүүс дээр очоод:

	— Жөтөөрхөг харамч хүмүүс ээ! Сайн байцгаана уу? гэхэд тэдний нэг нь:

	— Молла, чи юу хэлж байгаа юм бэ? Бид бол харамч биш их өглөгч өгөөмөр хүмүүс шүү дээ гэв. 

	Үүнийг сонсмогц Молла зөгийн бал, шар тосноос нь шууд чихэж гарав. Тэгээд дээшээ хандан:

	— Би ямар их алдаа гаргасныг аллах минь харж байна уу? Үнэндээ эд нар өглөгч хүмүүс байна шүү дээ. Миний нүглийг наманчилж хайрла! гэсэн гэнэ. 

	 


ИЛЖГЭЭ ЯНЧААНААР ӨГНӨ

	 

	Моллагийн илжиг алга болжээ. Тэр илжгээ олдог л юм бол, сэтгэлээ тайтгаруулсны шан болгож нэг янчаанаар зарна гэж андгайлжээ.

	Хоёр өдрийн дараа илжгээ олж гэнэ. Моллагийн андгайг сонссон шогч хүмүүс түүнд ирж:

	— Чи маргааш зах дээр гарч илжгээ нэг янчаанаар зарахгүй бол, бид чамайг хэлсэндээ хүрдэггүй хүн гэж олны шившиг болгоно гэв.

	Молла гарцаагүй байдалд орж цаашид яахаа бодов.

	Тэр удаан бодсоны эцэст нэг муур барьж илжгэн дээрээ хүлж аваад зах гарав. Тэгээд илжгээ нэг янчаанаар зарна. Харин муураа зуугаар өгнө. Гэхдээ хоёулыг нь заавал хамт худалдана гэж явжээ.

	 


БҮГДИЙГ ЭРГҮҮЛЖ ӨГНӨ

	 

	Молла нэг удаа өөр тосгонд байдаг андаасаа илжиг худалдан авчээ. Хэсэг хугацаа өнгөрсний дараа тэр хүн нь зах дээр Моллаг илжигтэйгээ явж байхад нь тааралджээ. Тэгээд Моллаг илжгээ ихэд тураасан байхыг ажиглаад: 

	 — Ээ Молла, би чамд илжгээ өгөхөд тэр их тарган байсан. Чи яагаад үүнийг ингэж тураачхав аа? Түүнд лав тэжээл өгөөгүй байхаа! гэхэд:

	— Яагаад өгөөгүй байдаг билээ? Энэ ч байж болохгүй хэрэг! Би чамаас илжиг аваад гурван сар болж байна. Авсан өдрөөсөө эхлэн түүнд өдөр тутам арван жин овьёос өгч байна гэхэд Моллагийн анд илжгийг дахин нэг тойрч хараад: 

	— Молла, энэ илжиг өдөр тутам арван жин овьёос идэж байсан янз алга гэв.

	— Тиймээ, чи зөв ярьж байна. Би үнэнээ хэлэхэд одоохондоо ажил төрөл бүтэмж муутай байгаа учир түүнд өдөр тутам өгье гэсэн арван жиндээ хүрэхгүй байгаа юм. Гэхдээ би юмыг мартахгүй. Би тооцоолоод л байгаа. Хэрэг ажил овоо болсон цагтаа бүх өрөө түүнд эргүүлж төлнө гэжээ.

	 


МУУ ЗАНТАЙ ИЛЖИГ

	 

	Моллад нэг муу зантай илжиг байжээ. Тэр нэг бол хазна, эсвэл өшиглөнө. Молла бүр залхаж гүйцээд түүнийгээ аваад зах руу гарчээ. Худалдан авагчид цугларан: 

	— Молла, чиний илжиг хэдэн настай вэ? гэхэд нь:

	— Асуух юу байсан юм. Илжиг энэ байж байна. Та нар ч бас байж байна. Өөрсдөө хараад л мэдэцгээхгүй юу? гэв.

	Ингээд ойртсон бүхэн өшиглүүлж, шүдийг нь татахыг оролдсон бүхэн хазуулж байв. Тэгээд хэн ч илжгэнд ойртож эс чадаад нэг нь:

	— Ээ Молла, энэ их муу зантай илжиг юм. Хэнийг ч өөртөө ойртуулахгүй юм чинь үүнийг хэн ч худалдаж авахгүй гэжээ.

	Молла санаа алдан:

	— Чи үүнийг худалдахаар авч ирсэн гэж бодож байна уу? Үгүй шүү! Түүнээс болж яаж зовж байгаагаа л та бүхэнд үзүүлэх гэж авчирсан юм гэжээ.

	 


ИХ БИЕ НЬ ЯАГААД ЛУУС БАЙНА ВЭ?

	 

	Нэг удаа зах дээр баахан саваагүй шогч хүмүүс худлаа шахцалдан, чихцэлдэж байгаад Моллагийн илжигний хазаарыг авчихжээ. Молла хазаараа хэчнээн хайвч олсонгүй. Тэгээд тэр илжгээ чихнээс нь хөтлөн харьжээ. Хэд хоногийн дараа илжигнийх нь хазаар хүний луусанд байхыг үзээд өөрөө өөртөө:

	— За байз, тэгэхээр хэрэв энэ манай илжигний толгой гэхэд яагаад их бие нь луусных байдаг билээ гэсэн гэнэ.

	 


СҮҮЛ НЬ ЦҮНХЭНД

	 

	Молла нэг удаа илжгээ зарахаар зах оржээ. Тэр, замдаа илжигний сүүл нь шавар шавхаа болж балиартсаныг ажиглав. Хэсэг бодсоноо энэ ер нь илжигний үнийг бууруулж болох юм гэж үзээд, сүүлийг нь огтлон цүнхэндээ хийжээ. Зах дээр худалдан авагчид илжиг сүүлгүй болохыг ажиглаад, Моллагаас:

	— Молла, илжиг чинь сүүлгүй юм уу? гэхэд:

	—— Та нар үнээ хэл л дээ. Тэгээд наймаа тохиролцвол сүүл эрж хол явах хэрэггүй. Тэр энд, миний цүнхэнд байж байгаа гэжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

